
Liturgie 26 april 2026 Grunneger dainst in Bad Nieuwe-
schans / Aanvang 9.30 uur / voorganger ds Krijgsheld 
 
De liednummers verwijzen naar de bundel Psaalms & 
Gezangen (2010) 
De nummers van het liedboek dat we normaal gesproken 
gebruiken staan erachter. 
 
 
 
Welkom 
 
De kaarsen worden aangestoken 
 
we gaan staan 
 
Gezang 229  (lied 314) 
 
1 Here Jezus, wie stoan kloar 
 om weer noar joen woord te heuren. 
 Wil ons woaren veur t gevoar 
 dat ons muit' en onrust steuren. 
 Zuver ons, dat wie Joe geven 
 hail ons haart en hail ons leven. 
 
2 Aal ons denken, ons gemoud 
 is deur duustern dik omgeven, 
 geef joen Gaist, zet ons ien gloud 
 dat wie weer ien laifde leven. 
 Kom ons mit joen licht beschienen 
 en veurgoud zel naacht verswienen. 
 
3 Heer, dij stroalt ien heerlekhaid, 
 licht oet licht, oet God geboren, 
 moak ons tot joen dainst beraaid, 
 open haart en mond en oren, 
 dat ons beden en ons zingen, 
 Joe ien hemel lof tou brengen. 
 
Moment van stilte 
 
Votum 
  Ons hulp is in de noam van de Here 
 dij hemel en eerde moakt het, 
 dij traauw blift tot aan t leste tou, 
 dij t waark van zien handen nait loat voaren. 
 

Vredegroet 
 Genoa veur joe en vree van God, ons Voader,  
 en van Jezus Christus, ons Heer. Amen. 
 
we gaan zitten 
 
Psaalm 93: 1, 2 en 3 
 
1 De Heer is Keunenk tot ien aiweghaid, 
 mit kracht om zied, bekled mit heerlekhaid, 
 stief het Hai haile wereld ien zien haand, 
 doar boven holdt joen troon veur aaltied staand. 
 
2 De vloud komt op, de vloud komt op, o Heer, 
 een springvloud komt, en broest en gaait tekeer, 
 mor boven vloud en störm staait God mit kracht, 
 Hai is heur boas en het heur ien zien macht. 
 
3 Joen macht is groot, joen woord is vaast en wis, 
 niks staait zo vaast as joen getugenis, 
 en haaileghaid geldt veur joen hoes, o Heer, 
 deur tieden hèn tot sieroad en tot eer. 
 
Lezing van de wet 
 
Psaalm 19: 3 en 4  
 
3 Volmoakt is wet van God, / en haaileg zien gebod, 
 zai zetten ons ien t licht 
 van Gods getugenis, / dij wis en zeker is 
 en dwoazen onderricht. 
 Aal wat Gods wet ons zegt, / is zuver, woar en echt, 
 God kin gain kwoad gedogen. 
 Het aiweg woord van God / geft elk en ain genot, 
 geft licht aan duust’re ogen. 
 
4 Wèl noar Gods wil Hom daint / en dat van haarten 
 maint, 
 gaait wegen noar zien woord. 
 Dat woord is ons behold, / meer weerd as zuver gold, 
 doar blief wie deur bewoard. 
 Wies bin ik mit joen wet, / dij ons ien roemte zet, 
 joen knecht let zuk vermoanen. 
 Wèl aaltied t goie zocht, / wordt rij deur God  bedocht, 
 God zel hom nait beschoamen. 
 
 

Gebed 
 
Marcus 6: 30 – 44 
 Apostels kwammen bie Jezus weerom en deden 
 verslag van wat ze altmoal oetricht en onderwezen  
 haren. Der laip zoveul volk òf en aan dat ze alderdeegs 
 gain tied haren om te eten. Doarom zee e tegen heur: 
 "Kom mit! Ie mouten ais noar n ainzoame stee doar je 
 allenneg binnen en oetrusten kinnen." 
 
 Mit n bootje voarden ze dou noar n ainzoame stee tou 
 doar ze allenneg wezen konden. Mor lu zagen heur 
 votvoaren en verschaaident wozzen woar of ze hèn 
 gingen. Oet ale steden laipen ze der over laand gaauw 
 hèn en zai wazzen der nog eerder.  
 
 Dou Jezus tou boot oetstapte, zag e aal dij mensken. 
 Hai kreeg slim mit heur te doun. Ze leken ja net op 
 schoapen, dij gain hedder hebben. En hai begunde 
 heur veul te leren. 
 
 Dou t al loat worden was, kwammen leerlingen noar 
 hom tou. "t Is hier n ainzoame stee," zeden ze, "en t 
 wordt ook al loat. Stuur mensken vot. Den kinnen ze 
 op boerenlougen en in dörpen hier in omtrek eterij 
 kopen." Mor hai zee: "Iezulm mouten heur te eten 
 geven." "Mout we den veur twijhonderd schellenks 
 brood kopen goan," vruigen ze, "en heur eten geven? 
 Dat kin ja nooit!" "Houveul brood heb ie bie joe? Goa 
 ais kieken!" Ze gingen t noa en zeden: "Vief! En twij 
 viskes!"  
 
 Jezus zee tegen zien leerlingen der veur te zörgen dat 
 mensken in koppels op t gras zitten gingen. 
 Dat deden ze: in koppels van honderd en fiefteg man. 
 Dou pakte hai dij vief broden en dij twij vizzen, keek 
 noar hemel op en beedde zegen der over. Hai brook dij 
 broden en gaf ze aan leerlingen dat dij ze aan mensken 
 oetdailden. Ook dij twij vizzen verdailde hai onder heur. 
 Ze kregen altmoal wat. En ze atten en werden aalmoal 
 zat. Ze huilen op wat ter over was: twaalf körfvol brood 
 en vis. t Wazzen wel viefdoezend man dij doar te eten 
 had haren. 
 
 
 
 



Gezang 21: 1 en 5  (lied 146a) 
 
1 Pries Hom mit t bliede zingen 
 van t alderhoogste laid! 
 Goa Hom joen hulde brengen, 
 dij boven ales staait. 
 De Heer, Hom wil ik priezen, 
 mit t laid oet t laand doar k bin 
 en ale eer bewiezen, 
 zo laank ik oamen kin. 
 
5 Hai wait wel doezend wegen 
 oet t riek van dood vandoan! 
 Hai geft joe brood, zien zegen, 
 ien nood van joen bestoan, 
 leert joe ien t duustern zingen, 
 zulfs ien gevangenschop, 
 Hai zel joe vrijhaid brengen, 
 oet ploag richt Hai joe op. 
 
 
Marcus 6: 45 – 52 

 Vot noatied bestelde Jezus zien leerlingen in boot te 
 stappen en alvast veuroet te voaren noar overkaant tou, 
 noar Betsaïda. Hai zol in tied mensken noar hoes tou 
 sturen. Dou e ofschaaid van heur nomen haar, ging e 
 bie baarg omhoog om te beden.  
 
 t Was al loat worden: boot was midden op t meer en 
 Jezus was aan waal, allenneg. Hai zag hou zai zok 
 ofbeulden mit roeien: ze haren t ja in de wind op. Tegen 
 naachtèn kwam e over t meer op heur toulopen en wol 
 heur verbiegoan. 
 
 Leerlingen zagen hom over t wotter lopen. Ze dochten 
 dat ze mit n spouk te doun haren en bèlkten t oet. 
 Altmoal zagen ze hom en ruiken haildaal oet stuur. 
 Votdoalek toalde hai heur tou: "Stil mor, nait benaauwd 
 wezen!" Hai stapte bie heur in boot en wind ging liggen. 
 Ze wazzen haildaal verbiesterd! Wat of ter mit t brood 
 gebeurd was, doar wazzen ze niks wiezer van worden. 
 Heur haart was zo haard as n vlint. 
 
Preek: Stil mor, nait benaauwd wezen! 
 
 
 

Gezang 331: 2, 3 en 4  (lied 836) 
 
2 Geef, net as doudestieds bie t meer, 
 dat elk joen stem verstaait. 
 Geef dat, as Ie ons nuigen, Heer, 
 ook wie Joe volgen, hailtied weer, 
 op weg noar aiweghaid. 
 
3 Hou vredeg lag Tiberias 
 ien t heuvellaand bie zee, 
 dou Jezus doar ien t gruine gras 
 heur leerde wat Gods laifde was 
 en wonderdoaden dee. 
 
4 Geef ons joen rust, Heer, net as daauw 
 zuk legt op dörsteg laand. 
 Ons haart zit voak zo slim ien t naauw, 
 moak ons bewust toch van joen traauw 
 en laaid ons aan joen haand. 
 
Dankgebed 
 
we gaan staan 
 
Slotzang: Gezang 168: 1 en 4  (lied 705) 
  
1 Eer komt tou aan God, de Voader, 
 eer komt tou aan God, de Zeun, 
 eer aan haail'ge Gaist, de Trooster, 
 drij ien ain, halleluja. 
 Halleluja, halleluja, 
 drij ien ain, halleluja! 
 
4 Halleluja, lof en ere 
 zingt het hemelkoor Joe tou, 
 heerlekhaid en kracht en glorie 
 kommen Joe ja eerlieks tou. 
 Halleluja, halleluja, 
 lof Heer, veur joen grode traauw! 
 
Zegen 
 Ons Here Jezus Christus zien genoade, 
 God zien laifde  
 en Heilige Geest zien gemainschop,  
 mit joe altmoal. Amen. 
 
 

 
 
 
 
 
 
 
 
 
 
 
 
 
 
 
 


